
HAUTESKUNDE-
kanpainan daude Catalunyan. 
Eta hizkuntzaren normaliza-
zioak badu protagonismorik 
politikarien ahotan. 

Ez, ordea, hemen bezela, dena auzitan jartzeko, 
aurrera-pausuak proposatzeko baizik. Proposa-
men konkretuen artean daude, adibidez, katalan 
hizkuntzako beste lurraldeekin komenioak egitea 
(hemen Nafarroa eta Iparraldearekin, kasurako), 
lurralde hauetara telebista katalana eta irrati pu-
blikoak hedatzea. Canal 33 delakoa telebista kul-
tural bilakatzea. Telebista espainoleko bigarren 
katea (hemengo Telenorte) osoki katalanez jar-
tzea, albiste-agentzia bat katalanez sortzea, eta-
bar, etabar. 

Eta ez dute auzitan jartzen hizkuntz normaliza-
zioaren premia eta prozesua. Prozesu hori buru-
tzea, horra auzia. 

Euskal Herrian, aldiz, ez dugu hauteskunde-
kanpainaren beharrik hizkuntz normalizazioak 
protagonismoa izan dezan. Gehiegia eta zentzu 
txarrekoa du aspaldi honetan. Hauteskunde-kan-
painarik gabe ere BEHERAPENETAN jarri digute 
euskara: ETB, ikastolak, berreuskaltzea, hau da. 
Gasteizko Gobernuak 80an indarrean jarritako 
kultur eta hizkuntz politika auzitan dago, non eta 
Gobernuan bertan. 

Konturatzen al da Eusko Jaurlaritza zein esan-
guratsu eta grabea den hori? Alegia, ez zuk eta nik. 
politikoki oinezkook, auzitan jartzea hizkuntz po-
litika, baizik eta gobernukideek beraiek? Hiz-
kuntz politikan halako etena egonik ere, zatitu 
gabe jarraitzen badu Gobernuak, ez du asko balio 
euskarak. Beraientzat behintzat! 


